ПРЕДЛОГ ЗАКОН 
ЗА ИЗМЕНУВАЊЕ И ДОПОЛНУВАЊЕ НА ЗАКОНОТ ЗА СПОРТОТ

Член 1
Во Законот за спортот („Службен весник на Република Македонија“ бр. 29/02, 66/04, 81/08, 18/11, 51/11, 64/12, 148/13, 187/13, 42/14, 138/14, 177/14, 72/15, 153/15, 6/16, 55/16, 61/16, 106/16 и 190/16), членот 14 –г се менува и гласи:

(1) Корисници на средствата од даночното ослободување по Законот за данок на добивка може да бидат: 
· национални спортски федерации, 
· спортски клубови,
· активни спортисти од олимписки и неолимписки спортови, и
· други правни субјекти кои имаат решение за вршење на дејност спорт
(2) Средствата од даночното ослободување корисниците од ставот 1 на овој член може да ги користат по исполнување на критерими кој се утврдени со Правилник кој го донесува функционерот кој раководи со органот на државната управа надлежен за работите од областа на спортот, по претходно добиена согласност од Владата на Република Македонијат.
(3) Средствата од ставот 1 на овој член од страна на националните спортски федерации, спортските клубови, активни спортисти од олимписки и неолимписки спортови и други правни субјекти кои имаат решение за вршење на дејност спорт, се користат врз основа на издаден ваучер од страна на органот на државната управа надлежен за работите од областа на спортот.
(4) Националните спортски федерации се должни најдоцна до 05 јануари во тековната година до органот на државната управа надлежен за работите од областа на спортот да достават листа на спортски клубови и активни спортисти од олимписки и неолимписки спортови кои ги исполнуваат критериумите за користење на средствата согласно со овој закон и Законот за данок на добивка и да ги објават на нивните веб страници.
(5) Органот на државната управа надлежен за работите од областа на спортот најдоцна до 10 јануари во тековната година објавува листа на спортски клубови, активни спортисти од олимписки и неолимписки спортови и други правни субјекти кои имаат решение за вршење на дејност спорт кои ги исполнуваат критериумите согласно со овој закон и Законот за данок на добивка за користење на средствата, на својата веб страница.
(6) Органот на државната управа надлежен за работите од областа на спортот го издава ваучерот за користење на средствата од даночното ослободување во рок од 15 дена по објавување на листата од став 5 на овој член.
(7) Функционерот кој раководи со органот на државната управа надлежен за работите од областа на спортот пропишува Правилник во однос на формата, содржината и начинот на издавање на ваучерт од ставовот 3 на овој член.

Член 2
Во членот 14 –д ставот 2 се менува и гласи:
„Средствата со кои трговското друштво учествува во финансирање на субјектите од ставот 1 на членот 14-г од овој закон се уплатуваат на посебна наменска сметка и од нив не смее да се префрлаат парите на редовната или друга сметка на националната спортска федерација, на спортскиот клуб, активниот спортист или друго правно лице кое има решение за вршење дејност спорт или пак да се исплаќаат обврски по договори од редовната сметка. “
Ставот 3 се брише.

Член 3
Членот 14 –ѓ се менува и гласи:
(1) Средствата со кои трговското друштво учествува во финансирање на субјектите од ставот 1 на членот 14-г од овој закон се забранува националната спортска федерација, спортскиот клуб, активниот спортист или правното лице кое има решение за вршење дејност спорт по кој било основ да ги вратат во истото трговско друштво или трговско друштво со кое друштвото е капитално или управувачки поврзано или е во сопственост или управувано од лице во роднинска врска во сите линии до втор степен со лице од трговското друштво, вклучувајќи и трошоци за стоки и услуги.
(2) Средствата со кои трговското друштво учествува во финансирање на субјектите од ставот 1 на членот 14-г од овој закон, подлежат на контрола за наменското користење најмалку еднаш годишно од страна на органот на државната управа надлежен за работите од областа на спортот.
(3) За незаконско користење на средствата од членот 14-д се одговара согласно со одредбите на Кривичниот законик.
Член 4

Членот 14-е се брише

Член 5

Членот 14-ж станува 14 е и гласи:

(1) Националните спортски федерации и правните лица кои имаат решение за вршење дејност спорт како корисници на средства од даночното ослободување се должни најдоцна до 15 март во наредната година да достават извештај до органот на државната управа надлежен за работите од областа на спортот, колку средства примиле за претходната година, од кого примиле средства по оваа основа, и за кои намени се истите потрошени.
(2) Извештајот од ставот 1 на овој член се објавува на веб страницата на националната спортска федерација и правните лица кои имаат решение за вршење дејност спорт најмалку во периодот од 15 март до 15 јуни наредната година од кога се добиени средствата.
(3) Националната спортска федерација е должна во периодот од ставот 2 на овој член да ги објави на својата веб страница извештаите на сите клубови и активни спортисти корисници на средства од даночното ослободување, а тие се должни најдоцна до 10 март во наредната година да ги достават извештаите за претходната година до надлежната национална спортска федерација. 
(4) Функционерот кој раководи со органот на државната управа надлежен за работите од областа на спортот пропишува Правилник во однос на формата и содржината на објавите од ставовите 1 и 3 на овој член.

Член 6

Членот 76-а се менува и гласи 

(1) Глоба во износ од 3.000 евра во денарска противвредност ќе се изрече на националната спортска федерација и правните лица кои имаат решение за вршење дејност спорт како корисници на средства од даночното ослободување, доколку не постапат согласно со членот 14-е став 1, 2, и 3 од овој закон.
(2) Глоба во износ од 30% од одмерената глоба на националната спортска федерација и правните лица кои имаат решение за вршење дејност спорт како корисници на средства од даночното ослободување, за прекршокот од ставот 1 на овој член ќе му се изрече и на одговорното лице во националната спортска федерација и правните лица кои имаат решение за вршење дејност спорт.
(3) Глоба во износ од 2.000 евра во денарска противвредност ќе се изрече на спортскиот клуб корисник на средства од даночното ослободување, доколку не постапи согласно со членот 14-е став 3 од овој закон.
(4) Глоба во износ од 200 до 300 евра во денарска противвредност ќе му се изрече на активниот спортист корисник на средства од даночното ослободување, доколку не постапи согласно со членот 14-е став 3 од овој закон.

Преодни и завршни одредби

Член 7
Подзаконските акти чие донесување е утврдено со овој закон ќе се донесат во рок од еден месец од денот на влегување во сила на овој закон.

Член 8
Правилникот за начинот на користење на средствата од даночно поттикнување објавен во („Службен Весник на Република Македонија“ бр.225 од 30.12.2016 година) со стапување во сила на подзаконските акти чие донесување е утврдено со овој  закон, престанува да важи. 

Член 9
Обврските утврдени во член 1 став 4 и  5 од овој закон за тековната 2019 година ќе важат по стапување во сила на подзаконските акти чие донесување е утврдено со овој закон.

Член 10
Започнатите постапки врз основа на поднесените барања за користење на средствата од даночното поттикнување по Закон за данок на добивка пред денот на влегување во сила на овој закон, ќе завршат според одредбите на Законот за изменување на Законот за спортот („Службен весник на Република Македонија“ број 190/16).
Член 11
Овој закон влегува во сила од денот на неговото објавување во „Службен весник на Република Македонија“ .

